
JUDICIAL SYSTEM MONITORING PROGRAMME 

PROGRAMA MONITORIZASAUN BA SISTEMA JUDISIÁRIU 
 

Rua Beco Lakateu, Aldeia Manu fuik,  
Suku Colmera, Administrativu Vera Cruz 

Dili Timor Leste 
PoBox: 275 

Telefone: 3323883 | 77295795 
www.jsmp.tl 

info@jsmp.minihub.org  
Facebook: www.facebook.com/timorleste.jsmp 

Twitter: @JSMPtl 

 

Komunikadu Imprensa  
Tribunál Distritál Dili  
08 Maiu 2018  

Ministériu Públiku tenke hili provizaun ne’ebé apropriadu atu akuza arguidu sira iha kazu 
violénsia doméstika tuir krime nia gravidade 

Ministériu Públiku tenke hili provizaun ne’ebé apropriadu atu akuza arguidu sira iha kazu 
violénsia doméstika tuir krime nia gravidade. JSMP kontinua rekomenda ida ne’e tanba iha kazu 
ida ne’ebé Tribunál Distritál Dili konklui ninia prosesu iha 04 Maiu 2018, prokuradór akuza 
arguidu ho krime ofensa ba integridade fizika simples maske arguidu halo agresaun hasoru nia 
feen (lezada) iha forma ida ne’ebé grave no kruél teb-tebes.  

Kódigu Penál fó-opsaun oioin ba prokuradór sira atu hili artigu sira ne’ebé relevante iha kazu 
violénsia doméstika. Mezmu nune’e, prokuradór tenke asegura katak artigu ne’ebé prokuradór 
akuza tenke apropriadu no reflete krime ninia gravidade. Bainhira prokuradór hili artigu ne’ebé 
loloos sei fó-opsaun diak liu ba tribunál atu aplika pena ne’ebé adekuadu ba kazu ida-idak. 

Artigu 42 hosi Kódigu Penál hatuur opsaun klaru kona-ba akuzasaun bainhira ofensa ida ka liu 
ida bele aplika ba aktu kriminál relevante. Regra sira ne’ebé sira tenke halo tuir mak; aplika 
provizaun ne’ebé espesífiku liu duké provizaun jerál; aplika provizaun prinsipál duké provizaun 
subsidiáriu; no aplika norma ida-ne’ebé luan no kompleksu liu. 

“Kazu ida-idak iha ninia natureza no komplesidade rasik, tanba ne’e prokuradór sira tenke 
asegura katak akuzasaun sira iha kazu violénsia doméstika tuir duni krime ida-idak ninia 
gravidade no tenke iha objetivu proteze vítima nia direitu no prevene arguidu la bele komete tan 
krime hanesan no eduka ita nia sosiedade atu la bele komete krime hanesan iha futuru,” dehan 
Diretór Ezekutivu JSMP, Luis de Oliveira Sampaio.  

Prokuradór akuza katak iha 11 Juñu 2017, iha tuku 20.30 kalan, arguidu tolok lezada, foti fugaun 
no baku dala ida iha lezada nia kanuruk no dala ida iha ulun karuk, baku dala ida iha kabaas 
sorin loos no baku dala ida iha ulun kotuk halo lezada monu kedas ba rai. Bainhira lezada atu 
halai, arguidu kaer lezada nia fuuk habit kedas lezada ninia kakorok no dada lezada tama fali ba 
uma laran. Arguidu kontinua riba lezada ba iha kama leten, tuku dala rua iha lezada nia ulun 
sorin karuk no loos, tuku dala ida iha lezada nia kotuk laran halo lezada monu ba rai no arguidu 
sama dala ida iha lezada nia kotuk laran.   



Prokuradór akuza arguidu kontra artigu 145 Kódigu Penál (KP) kona-ba ofensa ba integridade 
fizika simples ho moldura penál to’o tinan 3 ka multa no konjuga ho artigu 2, 3(a), 35(b) no 36 
LKVD.  

Durante julgamentu arguidu konfesa katak nia halo duni no reforsa katak iha momentu ne’ebá 
lezada ba hela tiha iha uma mahon durante fulan hitu. Alende ne’e, lezada kontinua reforsa faktu 
sira iha akuzasaun.  

Tribunál iha 04 Maiu 2014 konklui prosesu ne’e no kondena arguidu ho pena prizaun fulan neen 
suspende ba tinan ida no selu kustu judisiál US$25.00 bazeia ba pedidu hosi prokuradór nian iha 
alegasaun finál ne’ebé husu ba tribunál atu kondena arguidu ho pena prizaun fulan neen 
suspende ba tinan ida. 

JSMP konsidera aktu sira ne’ebé arguidu halo hasoru lezada la’os aktu ne’ebé simples nune’e 
artigu 145 KP ne’ebé prokuradór akuza ba arguidu la relevante. Agresaun ne’ebé halo ho forma 
kontinuada no brutal nu’udar asaun ne’ebé sériu no bele prejudika lezada nia saúde fízika no 
emosional. Kazu ne’e envolve aktu oioin, aleinde halo agresaun fíziku ho material todan hanesan 
arguidu uza fugaun baku iha lezada nia-kanuruk, ulun to’o lezada monu ba rai, arguidu mós habit 
lezada ninia kakorok no sama tan lezada bainhira lezada monu ba rai no arguidu mós tolok aat 
lezada. Tanba ne’e, artigu ne’ebé relevante liu ba kazu ne’e mak artigu 154 KP kona-ba maus 
tratus ba kónjuje tanba artigu ida-ne’e espesífiku liu. 

Artigu 154 KP define katak ema ne’ebé prátika maus-tratus fíziku ka psíkiku ba nia kónjuje ka 
ba ema ne’ebé moris ho nia hanesan feen ho laen sei hetan pena prizaun tinan 2 to’o tinan 6, 
kuandu dispozisaun legál seluk la prevee pena todan liu.  

Sentensa ne’ebé tribunál aplika ba arguidu ho pena prizaun fulan neen suspende ba tinan ida la 
ekilíbriu ho arguidu ninia hahalok ne’ebé arguidu halo hasoru lezada nu’udar nia feen. Tanba 
ne’e importante tebes, ministériu públiku nia papél liu-liu atu analiza klean kazu sira. 

Kazu ne’e rejista iha Tribunál ho Nú. Prosesu: 0007/16.MFSIC. Julgamentu ne’e prezide husi 
juis singulár Dra. Florensia Freitas, Prokuradór reprezenta husi Dra. Napoleão Soares da Silva no 
arguidu hetan Defeza hosi Dr. Francisco C. Martins hosi Defénsoria Públiku.  

